
 GEDRAGSREËLS VIR DIE OOG AFTREE-LANDGOED

1. Inleiding
a) Hierdie reëls is deur die regspersoon van Die Oog Aftree-Landgoed op die Algemene vergadering goedgekeur en by Aktekantoor geregistreer en mag derhalwe alleen op ‘n Algemene Vergadering met ‘n meerderheidstem van al die eienaars, aangevul, gewysig of teruggetrek word, of op ‘n Spesiale Algemene Vergadering wat spesifiek byeengeroep is deur die regspersoon vir hierdie doel, met dien verstande dat vooraf skriftelike kennisgewing gegee is, voor enige vergadering, soos voorgeskryf deur die Wet op Deeltitels Nr 95 van 1986 (hierna “Die Wet” genoem).

b) Die reëls is bindend op al die inwoners van Die Oog Aftree-Landgoed hierna verwys as “Die Oog”.

c) Die term “Die Oog” genoem in hierdie reëls verwys na lede van die Raad van Trustees/ Bestuur, Bestuursagent, of verteenwoordiger/s aangestel deur “Die Oog” om te dien as ‘n beheerliggaam oor die gemeenskaplike eiendom in terme van Artikels 38 en 39 van “Die Wet” No 95 van 1986.

d) Enige verwysing na die Trustees/ Bestuur in hierdie reëls verwys na die Raad van Trustees, aangestel in terme van “Die Wet” No 95 van 1986.
e) Die Raad van Trustees is by magte om sub-komitees aan te stel bestaande uit lede van die regspersoon om hulle by te staan om hierdie reëls of enige ander reël wat op ‘n Algemene Jaarvergadering goedgekeur is, af te dwing

f) Eienaars is verplig om herverkoop-voorwaardes, soos vervat in die Koopkontrak, aan die nuwe eienaar oor te dra, wanneer hy/sy die eenheid verkoop.

g) Die Bestuur se vertolking van die reëls is finaal en die inwoner/s van eenhede word dus versoek om die reëls te bestudeer en na te kom.

2. Algemene Gedragskode

a) Dit word van alle inwoners/huurders en gaste verwag om in al hul optredes die belange van hulle mede-inwoners in ag te neem, en om te poog om geen steurnis te veroorsaak nie.
b) Die Bestuur is verantwoordelik om spesiale gedragsreëls in te stel vir vakansiegangers, dagbesoekers, kursusgangers, kontakteurs, agente en ander werknemers, met instemming van die  Regspersoon.
3.   Domicilium Citandi Et Executandi & Protokol Register

a)   Die posadres is tans: Privaatsak X2225,

     Mookgophong

     0560

b) Pos vir inwoners word tans deur die Administratiewe kantoor hanteer en in poshokkies in die kantoor geplaas. Inwoners word versoek om gereeld hul pos by die kantoor te gaan afhaal, aangesien dit ‘n belangrike kommunikasie skakel is.

c) Die regspersoon sal enige korrespondensie na ‘n alternatiewe adres aanstuur indien die eienaar vooraf skritelik kennisgewing gegee het van die adres.

d) Die Trustees is verantwoordelik om die protokol-register op datum te hou, wat die name en adresse bevat van die geregistreerde eienaars, geregistreerde verbande, asook die name en adresse van enige persoon of persone wat ‘n wetlike belang in die eenheid het.

e) Dit is ‘n statutêre verpligting van alle geregistreerde eienaars om die Regspersoon van Die Oog in kennis te stel van enige verandering van eienaarskap, asook van die registrasie van addisionele verbande of enige ander wetlike aksie betreffende sy/haar  eenheid. (Artikel 44 (1) van “Die Wet” No 95 van 1986).

4. Algemene aanspreeklikheid

a) Inwoners is aanspreeklik vir alle skade wat veroorsaak word aan die gemeenskaplike eiendom en die verbeteringe daarop deur hulself, hul kinders, gaste en werknemers.
5.       Inligting ten opsigte van huurders van eenhede wat verhuur word deur nie -  

                 inwonende eienaars, vakansiegangers, gaste, dagbesoekers, kursusgangers:

a)  Nie-inwonende eienaars of hulle agent/e moet ten alle tye die Regspersoon van Die   

     Oog verwittig van alle besonderhede van hulle huurders/gaste en wanneer hulle in-   

       of uittrek. Dit verseker dat die Regspersoon van die Die Oog orde kan handhaaf op   

       die gemeenskaplike eiendom en kan bepaal wie toegang tot Die Oog mag verkry.

b)   Dit is die plig van nie-inwonende eienaars om die Regspersoon van Die Oog in kennis    

       te stel wie hulle agent/e is.

c) Nie-inwonende eienaars moet verseker dat hulle agent/e ten alle tye ingelig word   

van hulle verantwoordelikhede teenoor die Regspersoon van Die Oog ten opsigte van die gedragsreëls, om te verseker dat die agent/e slegs huurders sal aanvaar wat voldoen aan die verblyfreëls.

d)    Indien nie-inwonende eienaars hulle verantwoordelikhede in terme van hierdie     

       aspekte aan ‘n ander persoon delegeer, bly die eienaars verantwoordelik vir enige  

       nalatigheid in terme van sy voorgeskrewe verpligtinge.
6.
Versekering

a) Inwoners is verantwoordelik vir die versekering van die inhoud van hulle eenhede, voertuie asook ander privaat bates, asook publieke aanspreeklikheid.
b) Inwoners se handelinge moet van so aard wees dat dit nie ‘n gevaar skep vir die gemeenskaplike eiendom nie, veral handelinge rondom grasdakke.

c) Inwoners moet alle handelinge vermy of verhoed wat die geldigheid of premie van die bestaande versekeringspolis nadelig kan beïnvloed. (‘n Afskrif van die polis is vir insae beskikbaar by die administratiewe kantoor.) Inwoners moet onmiddellik enige skade opgemerk in die gemeenskaplike areas aanmeld by die Bestuur.

d) Inwoners moet ook, sodra hulle bewus word van ‘n lekkende of gebarste water- verhitte warmwaterstelsel, dit rapporteer aan die Bestuur, sodat dit vervang of herstel kan word om verdere skade te voorkom.

7.      Besigheidsaktiwiteite

a) Geen besigheidsaktiwiteite, beroepe of enige ander vorm van besigheid mag op die perseel bedryf word sonder die vooraf skriftelike toestemming van die Bestuur nie. Inwoners word versoek om die belange te verklaar en toestemming te kry. Geen besigheidsaktiwiteit mag van so ‘n aard wees dat dit ‘n steurnis vir ander veroorsaak nie. (‘n Riglyn is by die administratiewe kantoor beskikbaar vir insae.)
b) Geen advertensies of reklamemateriaal mag vertoon of versprei word op die perseel sonder die vooraf verkreë skriftelike toestemming van die Bestuur nie.
c) Geen eienaar mag sy eenheid verhuur aan enige persoon anders as ‘n persoon wat sou voldoen aan die verblyf kriteria/vereistes nie en slegs as die tydperk twee maande oorskry. 
8.
Aktiwiteite in die gemeenskaplike gebiede

a) Geen stokperdjies of ander verwante aktiwiteite wat ‘n steurnis of gevaar vir ander inwoners inhou, mag in of op die gemeenskaplike areas of  in of by wooneenhede beoefen word nie. Die Terrein-komitee sal spesifiseer watter aktiwiteite nie toegelaat sal word nie.
b) Die gebruik van vuurwapens vir ontspannings- en teikenoefeningdoeleindes op die perseel word streng verbied.
c) Vuurwerke sal onder geen omstandighede toegelaat word nie.
9.
Werknemers van inwoners


a)
Alle persone wat deur inwoners in diens geneem word, moet behoorlik geïdentifiseer en geregistreer wees by die kantoor, waar amptelike identifikasiekaarte aan hierdie persone verskaf sal word wat dit ten alle tye moet vertoon.  Die volgende word vereis:

i. Die persone moet ‘n afskrif van hul geldige identiteitsdokument voorsien.

ii. Die aantal werksure per week, per maand, asook dae waarop gewerk word, moet verstrek word.

iii. Die inwoner by wie gewerk gaan word, se besonderhede moet skriftelik verstrek word.

iv. ‘n Volledige stel vingerafdrukke moet verskaf word.

b) Toegang tot die perseel sal uitsluitlik gegee word op die diskresie van die Bestuur nadat sodanige werknemer die nodige registrasie- en identifikasieproses gevolg het. Die reël word reeds gedeeltelik toegepas, maar sal later volledig in werking tree.

10.

Algemene instandhouding

a. Inwoners is verantwoordelik om by te dra tot die algemene netheid en instandhouding van die perseel. Geen sigaretstompies, papiere, plastiek of rommel mag op die perseel rondgestrooi word nie. Inwoners moet geredelik toegang tot hulle eiendom verskaf vir noodsaaklike herstelwerk.

b. Vullisdromme en asblikke sal regdeur die gemeenskaplike area geplaas word, en sal so geplaas word om nie die gebruik en die netheid van die perseel te benadeel nie. Die terrein-komitee sal die situasie monitor.

c. Inwoners mag geen items of artikels vertoon wat ‘n invloed het op die algemene voorkoms of netheid van die perseel nie.  Inwoners moet enige onsekerhede na die skakelbeampte en terrein-komitee verwys vir goedkeuring.
d. Nutsman: Inwoners mag by die administratiewe kantoor aansoek doen vir ‘n nutsman-diens teen standaardfooie (per 30 minute) soos deur die Bestuur bepaal en van tyd tot tyd aangepas.
11.       Wasgoed

a)  
Wasgoed mag nie in die openbaar uitgehang word nie, maar wel op die 


aangewese plekke vir hierdie doel (d.w.s. die binnetuin van die eenheid).

d) Wasgoed moet gehang word waar dit nie maklik vir ander inwoners of die algemene publiek sigbaar is nie.
e) Inwoners kan hul wasgoed, of in hul  eenhede was, of deur die Oog se wassery laat was, of self by die selfhelp-wassery was (skyfies is beskikbaar by die besprekingskantoor). 

12.
Troeteldiere

a) Gesien in die lig daarvan dat die perseel geleë is binne ‘n natuurreservaat, word  troeteldiere en spesifiek honde slegs toegelaat binne die  omheining by die eienaar se perseel  en wanneer buite hierdie omheinde gebied beweeg word, moet die honde onder beheer wees  sodat hulle nie ‘n gevaar of ‘n steurnis  vir  inwoners is nie. 
b) Inwoners moet skriftelik aansoek doen op ‘n voorgeskrewe aansoekvorm  sodat 
‘n behoorlike register van al die troeteldiere in Die Oog opgestel en op datum gehou kan word. Die Terrein-komitee sal besluit watter en hoeveel troeteldiere per wooneenheid toegelaat sal word. Goedkeuring kan ter enige tyd teruggetrek word indien bevind sou word dat die troeteldier/e ‘n steurnis veroorsaak.
c) Troeteldiere soos honde en katte moet ‘n identiteitsplaatjie aan ‘n halsband dra met die eienaar se naam en telefoonnommer daarop.
d) Inwoners moet hul daarvan weerhou om die wilde diere (apies) te voer, aangesien hulle ‘n gevaar vir inwoners inhou, skade aan eenhede kan veroorsaak en ‘n oorlas word. 

e) ‘n Dierehotel sal op die perseel voorsien word.
 13.     Tuine

a)  Gedagtig daaraan dat die hele terrein rondom die eenhede gemeenskaplike eiendom            
      is, mag daar ter wille van toesig geen mure en/of afskortings aangebring word   

     sonder die vooraf verkreë toestemming van die Bestuur nie. Dit word verder van 
     inwoners verwag dat elkeen, so ver dit in sy/haar vermoë is, die terrein om sy/haar 
     huis met ‘n tuin sal versier, sodat Die Oog versorgd sal vertoon. Inwoners moet ook 
      mekaar se tuine respekteer.

b) ‘n Terrein-komitee sal die tuin-aangeleenthede behartig en duidelike riglyne voorlê in samewerking met die landskapsargitek, asook aanbevelings maak t.o.v. navrae en versoeke van inwoners. (Die riglyn is vir insae beskikbaar by die administratiewe kantoor.)

c) Inwoners mag slegs gebruik maak van die dienste van die oord se tuinwerker/tuindienste nadat toestemming verkry is van die Bestuur.
d) Die hulp van inwoners sal van tyd tot tyd verlang word vir die besproeiïng van die gemeenskaplike tuine en grasperke.
e) Daar moet in gedagte gehou word dat vermorsing van water ‘n invloed het op die heffing en dat besproeiïngstelsels oordeelkundig gebruik moet word. Alle inwoners word versoek om water spaarsamig te gebruik.
f) Veranderinge aan tuine moet in oorleg met die Bestuur gedoen word.
g) Braaivleistoerusting moet dadelik na gebruik by gemeenskaplike areas  verwyder word.
14.
Plaagbeheer
a) Inwoners moet toesien dat hulle eenhede behoorlik in stand gehou word en dat plae soos miere, houtboorders, muskiete en ander insekplae (en insekte) asook rotte en muise uitgewis word. Die Bestuur behou die reg voor om eenhede van tyd tot tyd te inspekteer.
15.
Strukturele Veranderinge en buiteaansig van eenheid
a) Geen strukturele veranderinge mag aangebring word binne of buite die eenheid sonder die skriftelike toestemming van die Bestuur nie, met dien verstande dat voorgestelde aanpassings redelik is, alvorens toestemming verleen word. 
b) Geen televisie-antenna’s of satellietskottels mag aangebring word buite die eenheid sonder die skriftelike toestemming van die Bestuur nie. Die installeerders van TV-skottels en antenna’s moet voldoen aan die voorskrifte soos bepaal deur die Bestuur en brandregulasies sodat sodanige installasies nie ‘n steurnis/gevaar vir ander inwoners sal inhou nie. (Voorskrifte is beskikbaar vir insae by die administratiewe kantoor.)

c) Geen versierings mag buite ‘n eenheid aangebring word sonder die skriftelike toestemming van die Bestuur nie.
d) Enige wysigings  wat toegestaan word moet inpas by die bestaande materiale, styl en strukture van Die Oog en moet ook voldoen aan alle voorskrifte van sowel die plaaslike owerheid as  die Bestuur.
16.
Besoekers en kinders
a) Inwoners is aanspreeklik vir die optrede van hul besoekers, kinders en kleinkinders en moet toesien dat sodanige persone bewus is van die gedragsreëls en daarbinne optree.
b) Die gebruik van 3-wiele, fietse en voertuie, word slegs op die paaie in die gemeenskaplike areas toegelaat. Ouers moet verantwoordelikheid vir hulle kinders aanvaar. Geen rolskaatse en skopfietse sal toegelaat word nie.      
c) Besoekers (insluitende familie) word nie toegelaat om vir langer as veertien (14) dae op die perseel te vertoef nie, tensy vooraf skriftelike toestemming vanaf die  Bestuur verkry is.
d) Alle besoekers, kinders en familie moet die besoekersregister by die ingang teken sodat die nodige identifikasie uitgereik kan word.
e) Alle besoekers, kinders en familie betree die perseel op eie risiko en geen verantwoordelikheid sal deur die Bestuur  aanvaar word vir skade of beserings terwyl woonagtig of op besoek aan die perseel nie.
f) Balspeletjie mag slegs in toegewysde areas beoefen word.

17.

Gevaarlike Stowwe en soorgelyke materiale

a) Inwoners mag geen vlambare of gevaarlike materiaal of stowwe stoor nie, aangesien dit ‘n gevaar mag skep vir ander inwoners. Petrol en buskruit is ingesluit by hierdie gevaarlike stowwe.
b) Die installasie van gasstowe moet deur ‘n geregistreerde installeerder gedoen word vir die verkryging van n “Certificate of Compliance” vir versekeringsdoeleindes.

18.
Veiligheid en Sekuriteit

a) Daar word van elke inwoner verwag om konstruktief mee te werk aan die gemeenskaplike veiligheid van alle inwoners.

b) Die Bestuur sal die veiligheidsdienste organiseer, beheer, bestuur of selfs wysig, tot voordeel van die inwoners, op advies van die veiligheidskomitee.

c) Enige klag of wenk rakende die Sekuriteit moet aan die Bestuur voorgelê word.

d) In die geval van afwesigheid vir langer as drie (3) dae word daar van inwoners verwag om die woonadres(se) en kontaknommers waar inwoners bereik kan word in geval van nood, by bure en die Administratiewe kantoor te laat.

e) Reëls vir toegangsbeheer sal deur die Bestuur opgestel en van tyd tot tyd hersien word.

f) Berging van vuurwapens: Die Bestuur sal regsadvies inwin en uitsluitsel gee oor waar en hoe vuurwapens in veilige bewaring gehou kan word.
      19.
 Voertuie

a)
Geen herstelwerk mag aan voertuie gedoen word buite die motorhuis van die inwoner nie.
b)
Voertuie mag slegs gewas word voor die motorhuis of onder die afdak van die inwoner, of op ‘n geskikte aangewese perseel, soos bepaal deur die Bestuur. Die motorwas-diens van Die Oog se koste sal van tyd tot tyd aangepas word.
c)
Inwoners moet toesien dat hul voertuie of die van besoekers nie olie of enige sodanige stowwe op die gemeenskaplike areas lek nie en die inwoner sal aanspreeklik gehou word vir die koste van skoonmaak daarvan, indien dit sou gebeur.

d)
Geen voertuig sal toegelaat word om die perseel binne te kom, tensy:

i. Die voertuig ‘n identifikasie-skyfie vertoon, of;

ii. Die bestuurder ‘n skriftelike toestemming aan die veiligheidswag toon.

e) Geen persoon wat nie in besit van ‘n geldige rybewys is, mag ‘n voertuig (insluitend  


gholfkarretjies) op Die Oog se paaie bestuur nie.

f) ‘n Busdiens sal tot beskikking van die inwoners gestel word vir besoeke buite Die 

Oog.

g) Gholfkarretjies: Inwoners moet by hul motor-afdakke voorsiening maak vir laai-

apparaat wat veilig en verberg is. Die kragkabel vir herlaai-doeleindes moet volgens 

regulasies van die Bestuur geïnstalleer wees.

20.
Spoedperke en parkering
a) Voertuie, motorfietse en “quad” fietse mag slegs op die aangewese paaie van die Oog bestuur word,   en dan nie teen n spoed van meer as 15 km per uur.
b) Alle voertuie of gholfkarretjies, van watter aard ookal, wat geparkeer is op die perseel sal so parkeer word dat dit nie ‘n steuring of hindernis is vir ander padgebruikers of voetgangers nie. Alle voertuie, insluitend voertuie van besoekers, mag slegs op spesiaal geïdentifiseerde parkeerplekke geparkeer word.

c) Voertuie en gholfkarretjies  word op risiko van die bestuurder/eienaar daarvan  op die perseel geparkeer.  Die Regspersoon aanvaar geen verantwoordelikheid vir enige verlies of skade gely as gevolg van die optrede van enige persoon nie. 

d) Geen voertuig/gholfkarretjie mag voor ‘n ander inwoner se motorafdak of in die pad geparkeer word nie.

e) Geen voertuie word toegelaat om op die gras te parkeer nie.

f) Sleepwaens, karavane en bote mag nie onder motorafdakke by huise nie, maar slegs op toegewysde parkeerareas soos toesluitmotorhuise geparkeer word.

21.
Gebruik van fasiliteite op die Oord
a) Inwoners het die reg om die fasiliteite op die perseel, wat deel vorm van Die Oog, te gebruik volgens enige voorwaardes wat deur Die Oog gestel mag word.

b) Sodanige inligting/voorwaardes sal by die Administratiewe kantoor/ dienssentrum besikbaar wees, soos van tyd tot tyd gewysig.
22.
Stilte
a) Radio’s, televisiestelle of ander soortgelyke apparate se volume moet nie so hard gestel word dat dit steurend vir bure en ander inwoners sal wees nie.

b) In die algemeen moet geraas beperk word en veral voor 08h00 en na 22h00.

c) Met spesiale geleenthede wanneer die beperking moontlik oorskry kan word, sal inwoners vooraf d.m.v. ‘n kennisgewing ingelig word.

23.
Noodgevalle en ambulansdiens
a) Ten einde verpleegpersoneel en ander noodpersoneel toegang tot ‘n inwoner se     

       eenheid te verleen in die geval van nood, moet die inwoner toesien dat daar te alle    

      tye ‘n spaarsleutel van die eenheid by die Administratiewe kantoor/dienssentrum  

       beskikbaar sal wees. 
b) Die inwoner moet ook toesien dat daar nie ‘n sleutel of enige ander obstruksie in die slot is wat kan verhoed dat die deur oopgesluit kan word nie.

c) Vir eie veiligheid moet die badkamerdeur nie van binne gesluit word nie, aangesien dit noodpersoneel kan verhoed om ‘n persoon te help.

d) Noodroep-fasiliteit: Inwoners word versoek om hul selfone byderhand te hou, sodat dit in geval van nood gebruik kan word om hulp te ontbied. ‘n Noodroep-stelsel sal geïnstalleer word. 

e) ‘n Ambulansdiens sal beskikbaar wees. Volle besonderhede is by die administratiewe kantoor en dienssentrum beskikbaar.


f)
‘n Verpleegsorg suster is 24 uur beskikbaar.

24.
Onderhoud en herstelwerk
a) Die inwoners is verantwoordelik vir die herstel en onderhoud aan die binnekant van die eenheid en moet hulle toesien dat die eenheid skoon en higiënies bly.
 25.
Algemene administrasie

a) Alle heffings is betaalbaar by die kantoor binne sewe (7) dae nadat sodanige rekening gelewer is.
b) Rente sal gehef word op agterstallige heffings teen ‘n koers soos bepaal deur die Trustees.

c) Enige probleme, klagtes en voorstelle moet op skrif by die Administratiewe kantoor ingehandig word of in noodgevalle telefonies by die telefoonnommer wat verskaf sal word, aangemeld word.

d) Geen inwoner mag inmeng met diensverskaffers of dienste soos gelewer onder die jurisdiksie van die Bestuur nie.  Die korrekte prosedure is om die klagte op skrif by die Administratiewe kantoor aanhangig te maak.
e) In geval van nood gedurende kantoor-ure, moet dit dadelik by die Administratiewe kantoor aangemeld word.

f) ‘n Lys van persone en kontakbesonderhede wat in tye van ‘n krisis gekontak kan word, sal verskyn op ‘n kennisgewing wat aan inwoners beskikbaar gestel sal word.
26.
Etes 

      a)   Inwoners eet 1 (een) ete per dag, 7 (sewe) dae per week in die eetsaal, tensy skriftelike vrystelling van etes van die Bestuur verkry is. Aansoeke om vrystelling moet saam met ‘n motivering by die Bestuur ingedien word.
b)   Inwoners wat met vakansie gaan, mag aansoek doen vir periodieke vrystelling van etes.

c)  Inwoners word versoek om die administratiewe kantoor in kennis te stel wanneer hulle nie van etes gebruik sal maak nie.

d)  Die koste van etes vir inwoners beloop R500-00 per person per maand en kan van tyd tot aangepas word.
        e)  ‘n Tarief vir etes van inwoners se besoekers sal vasgestel word. Inwoners sal in kennis gestel word.
27.
Wildvoertuig-ritte

a)     Die tarief vir ritte op die wildvoertuig is tans  R30-00 per persoon met ‘n   

        minimum van 4 persone per rit.
b)    Konsessies sal van tyd tot tyd deur die Bestuur toegestaan word.

28. 
Verskaffing van Elektrisiteit

a)     Voorafbetaalde meters word in alle eenhede voorsien en kragkaarte kan by 

        die Ontvangs- en besprekingskantoor aangekoop word. (Eie kragopwekkers sal 

        nie toegelaat word nie.)

29.
Toepassing van gedragsreëls

a)   In terme van “Die Wet”, is die Regspersoon van Die Oog inter alia verantwoordelik vir die uitvoering en nakoming van alle wette, regulasies en reëls en om toe te sien dat dit nagekom word. Spesiale aandag moet gegee word aan die reëls so vervat in Seksie 35, 36(4) en aangepaste aanhangsels 1 en 2 van “Die Wet” No 95 van 1986.

b)  Enige verontagsaming of oortreding van enige een van die reëls mag in sekere gevalle lei tot regsaksie of enige ander toepaslike stappe wat wetlik deur die Regspersoon van Die Oog teen die oortreders geneem kan word.

30.
Implementering van die reëls en terugtrekking van vorige reëls

a) Hierdie reëls vervang alle vorige reëls wat deur die Ontwikkelaar/Regspersoon van Die Oog uitgereik is, in terme van “Die Wet” 95 van 1986.

